CARITAS IN VERITATE

ENĊIKLIKA SOĊJALI ĠDIDA

Ħarsa ġenerali biex nifhmu x’qed jgħid Benedittu XVI

Dun Hector Scerri huwa l-President 

tal-Kummissjoni Teoloġika tal-Arċidjoċesi ta’ Malta.

· Caritas in Veritate hija t-tielet enċiklika tal-Papa Benedittu XVI. Kif għandna nilqgħuh dokument bħal dan?

Mill-elezzjoni tiegħu għall-Pontifikat f’April 2005, il-Papa ppubblika tliet enċikliċi – l-ewwel dwar l-imħabba t’Alla u t-tweġiba prattika tagħna l-bnedmin għal din l-imħabba (Deus Caritas Est, 25 ta’ Diċembru 2005). Sentejn wara, puntwalment ippubblika l-enċiklika dwar it-tama nisranija bħala tweġiba għal numru ta’ idejat li dehru maż-żmien (Spe Salvi, 30 ta’ Novembru 2007). L-enċiklika l-ġdida li l-Papa ffirma fid-29 ta’ Ġunju li għadda kienet ilha mistennija u kienet ilha tinħema. Ingħad li meta kienet għoddha lesta u kienet fil-fażi tal-aħħar irtokki, faqqgħet il-kriżi ekonomika internazzjonali. Għaldaqstant, kien prudenti li l-pubblikazzjoni tiġi posposta sabiex issir riflessjoni attenta dwar l-ekonomija mondjali.
Bħal kull enċiklika oħra, aħna mistednin naqrawha tajjeb u b’interess. It-temi li l-Papa jiżviluppa tant tajjeb mhumiex indirizzati lill-Kattoliċi biss, jew għall-insara biss. Il-kontenut ta’ Caritas in Veritate qiegħed hemm għar-riflessjoni tal-bnedmin kollha ta’ rieda tajba.

· Sewwa ngħidu jekk din l-enċiklika hija l-aktar kapitlu reċenti tad-Duttrina Soċjali tal-Knisja?

Iva, Caritas in Veritate hija dokument importanti ħafna f’dik is-serje ta’ encikliċi u kitbiet oħra li flimkien jagħmlu dik li nsejħulha d-Duttrina Soċjali tal-Knisja – jiġifieri dak it-tagħlim kollu tal-Papiet u tal-Isqfijiet li jittratta temi bħax-xogħol, id-drittijiet u d-doveri tal-ħaddiema u tas-sidien, il-faqar fid-dinja, il-paċi did-dinja… biex insemmi biss ftit.
· Tista’ ssemmi xi ftit mill-aktar dokumenti soċjali tal-Papiet?

L-ewwel enċiklika soċjali hija dik li nisħajjel li ħafna mill-qarrejja semgħu biha – ir-Rerum Novarum tal-Papa Ljun XIII fl-1891. Papiet oħra ħadu l-okkażjoni ta’ xi anniversarju importanti ta’ dik l-enċiklika biex reġgħu jfakkru l-bażi tat-tagħlim soċjali tal-Knisja, u biex japplikawh għal żminijiet ġodda. Insemmu Quadragesimo Anno (1931) ta’ Piju XI, Mater et Magistra (1961) ta’ Ġwanni XXIII, u Laborem Exercens (1981) u Centesimus Annus (1991) ta’ Ġwanni Pawlu II. Dawn kollha ħallew impatt qawwi skont il-perjodu li fih dehru. Biżżejjed insemmu Centesimus Annus li ħarġet daqs sena u nofs wara l-waqgħa tal-komuniżmu, u kif fiha Ġwanni Pawlu II kien ippropona “t-tielet triq” – dik tan-nofs, bejn il-kapitaliżmu u l-komuniżmu.

· Allura, Caritas in Veritate, fejn tidħol? 

Din l-aħħar enċiklika kellha tfakkar l-erbgħin sena ta’ enċiklika soċjali oħra, il-Populorum Progressio ta’ Pawlu VI (1967). Pero’, kif fissirt qabel, it-test tal-enċiklika l-ġdida kellu jiġi rivedut bosta drabi biex iwieġeb b’mod adegwat għall-avvenimenti li affettwaw id-dinja fl-aħħar sena u nofs. 

· Hemm xi rabta partikulari bejn l-aħħar enċiklika u dik ta’ Pawlu VI?

Kif għidt, Benedittu XVI xtaq ifakkar l-aspetti l-aktar importanti ta’ Populorum Progressio. Fil-fatt, huwa jiddedika l-ewwel sezzjoni (minn sitta) ta’ Caritas in Veritate biex joffri “qari mill-ġdid” ta’ bosta elementi ċentrali li kien żvolġa Pawlu VI, erbgħin sena ilu. Jappikahom għal żminijietna.
· Kurżita’ żgħira… Qrajna li l-Papa ffirma l-enċiklika fid-29 ta’ Ġunju, imma mbagħad dehret fis-7 ta’ Lulju. Hemm xi raġuni?
Hija prattika normali fil-Vatikan li Papa jiffirma uffiċjalment t-test ta’ enċiklika f’data simbolika, li tista’ tkun anniversarju jew xi festa importanti. Did-darba, “iċ-ċerimonja” tal-firma tal-Papa saret fl-għeluq tas-Sena Pawlina. Imbagħad, is-Sala Stampa tas-Santa Sede jorganizzaw press conference kbira f’data konvenjenti, li għaliha jkunu preżenti ġurnalisti mid-dinja kollha. Is-7 ta’ Lulju kien lejlet il-ftuħ tas-Summit tal-G8 li sar fil-belt terremotata ta’ L’Aquila, fl-Italja. Jien kważi ċert li d-data tal-press conference kienet magħżula akkuratament biex taħbat mal-G8, anke għax bosta temi tal-enċiklika jikkoinċidu ma’ suġġetti li tqajmu u ġew diskussi mill-mexxejja tal-pajjiżi l-aktar industrijalizzati tad-dinja.

· Kieku kellek tiġbor fi ftit kliem għall-benefiċċju tal-qarrejja, il-pedament tal-enċiklika, x’tgħid?
Mhuwiex faċli tiġbor enċiklika li hija ferm twila (144 paġna) fi ftit kliem! Imma, meta nirrifletti dwar dak li fiha, is-sotto-titolu tagħha jitfa’ dawl ċar fuq il-kontenut. L-enċiklika tittratta l-iżvilupp uman sħiħ fl-imħabba u l-verita’.

· Tista’ telabora aktar, dwar dak li jgħid il-Papa fid-diversi partijiet ta’ Caritas in Veritate?

Benedittu XVI jittratta l-iżvilupp ħolistiku (sħiħ) tal-bniedem fid-dinja tal-lum f’diversi aspetti li jolqtuh. Jibni fuq dak li qalu l-Papiet ta’ qablu. Fost is-suġġetti li wieħed jiltaqa’ magħhom f’Caritas in Veritate, insemmi: il-ġid komuni, il-globalizzazzjoni, il-ġuħ fid-dinja, kif qed tikber il-popolazzjoni f’xi naħat tad-dinja waqt li fi bnadi oħra l-eta’ medja qed togħla, l-ambjent, l-edukazzjoni għal kulħadd, ir-relazzjoni bejn kummerċ u etika…
· Tista’ tfisser aħjar din tal-aħħar?

Iva, il-Papa jisħaq fuq il-fatt li l-kummerċ, il-business għandu jsir b’mod etiku. Jiġifieri li għandhom dejjem jiġu rispettati ċerti prinċipji biex ħadd ma jiġi sfruttat, u li ma jkunx hemm abbuż. Jekk irridu nitkellmu dwar l-iżvilupp awtentiku ta’ kull bniedem, hu min hu, u jinsab fejn jinsab fid-dinja, għandna nżommu dejjem quddiemna l-Verita’ dwar il-bniedem u d-dinjita’ tiegħu. Fil-fatt, ħsieb ċentrali li jorbot il-qafas tal-enċiklika kollha huwa dan: il-qawwa ħelliesa ta’ mħabba vera fil-verita’. Benedittu XVI jisħaq li “mingħajr il-verita’, mingħajr il-fiduċja u l-imħabba għal dak kollu li hu veru, ma jkunx hemm kuxjenza soċjali u responsabilta’ soċjali” (n.5).
· Semmejt id-dinjita’ tal-bniedem. Kemm hi ċentrali?

Hawnhekk hu l-pern ta’ kollox. Dan ngħidu mhux biss għax jgħallmuh il-Papiet jew il-Knisja, imma wkoll għax huwa prinċipju minn ewl id-dinja. Hemm liġi, insejħulha l-liġi naturali, li hija mnaqqxa fil-qalb ta’ kull bniedem, u li kienet, sa mill-bidu, fil-pedament ta’ kull ċivilta’ u socjeta’ tal-bnedmin. Għalfejn ngħidu “la toqtolx” jew “la tisraqx”? Għax Alla qal hekk? Iva, imma mhux biss. Ma noqtolx, ma nisraqx u ma nagħmilx affarijiet oħra li nsejħulhom “ħżiena” għax iferu l-bniedem, kemm min jirċevihom, kif ukoll min jagħmilhom. Imorru kontra d-dinjita’ tal-bniedem, hu min hu, anke jekk ma jappartjeni għal ebda reliġjon.
· Il-Papa kif jorbot flimkien id-dinjita’ tal-bniedem mal-iżvilupp awtentiku?

Fl-enċiklika, Benedittu XVI jispjega li l-iżvilupp veru għandu jippromwovi l-ġid ta’ kull individwu, u l-ġid tal-individwu sħiħ. Matul l-enċiklika joħroġ ċar li l-iżvilupp personali m’għandux ikun għad-detriment ta’ ħaddieħor, imma jfittex ukoll il-ġid sħiħ tal-proxxmu, filwaqt li jkunu mħarsa d-dmirijiet u d-drittijiet ta’ kulħadd.

· Il-Papa jittratta temi jaħarqu, bħall-globalizzazzjoni, il-migrazzjoni u l-bdil fil-klima. Ma taħsibx li jkun hemm min jgħid li l-Papa m’għandux jindaħal?

Le, ma naqbilx. Il-Papa għandu messaġġ x’joffri, bħalma jista’ jkollhom mexxejja oħra. Li jpoġġi l-messaġġ tal-Papa fuq livell ogħla huwa l-fatt li huwa għandu awtorita’ morali fuq livell dinji. Anke jekk isib min ma jaqbilx miegħu, jew min forsi jistrumentalizza xi ħaġa li jkun qal il-Papa, il-messaġġ tiegħu huwa wieħed konsistenti u ta’ kwalita’ mill-ogħla.
· X’qal dwar il-globalizzazzjoni?

Benedittu XVI jfittex li jmur fil-qalba tal-fenomenu. Jiddeskrivih bħala “splużjoni ta’ interdipendenza dinjija” (n.33). Band’oħra, inħoss li jolqot il-musmar fuq rasu meta jfisser li l-globalizzazzjoni “tagħmilna ġirien ta’ xulxin, imma ma tagħmilniex aħwa” (n.19). B’mod mill-aktar bilanċjat, il-Papa jsemmi kemm l-aspett pożittiv tal-fenomenu, kif ukoll il-konsegwenzi negattivi, fosthom il-firdiet ġodda fl-umanita’ għax il-gwida li toffri l-imħabba fil-verita’ tkun nieqsa.

· Hawn tinsab waħda mill-kwistjonijiet fundamentali tal-enċiklika. Kif nistgħu nifhmu l-globalizzazzjoni, meta fil-kriżi ekonomika mondjali rajna istituzzjonijiet kbar li rnexxielhom jilagħbu b’ekonomija “virtwali” li kkombinawha ma’ ekonomija “vera” a vantaġġ tagħhom, u b’dannu għal dawk li huma aktar dgħajfa?

Dwar dan, iltqajt mal-kumment tal-arċisqof u teologu taljan, Monsinjur Bruno Forte, fil-gazzetta Il Sole 24 Ore ta’ ftit aktar minn ġimgħa ilu. Għal din il-mistoqsija, Forte jgħidilna li t-tweġiba tal-Papa hija ċara u tonda: l-ekonomija, waħedha, mhix biżżejjed biex iġġib il-ġid komuni ‘l quddiem. Lanqas l-imħabba waħidha ma hi biżżejjed. Iż-żewġ aspetti jridu jkunu preżenti flimkien. Il-pedament ta’ kull imġieba dwar dan tibqa’ d-dinjita’  ta’ kull bniedem u l-iżvilupp sħiħ tiegħu.

· Kif intlaqa’ d-dokument mill-media internazzjonali?

Diffiċli nagħti tweġiba eżatta għax irrid inkun rajt kollox, li hu ħaġa impossibli, u anke għax hemm rapporti b’ilsna barranin li ma nifhimhomx. Minn dak li qrajt, pero’, nista’ ngħid li Caritas in Veritate intlaqgħet b’interess, anke għax kien hemm stennija twila għaliha ta’ aktar minn sena. Dan il-fattur għen. Ir-rivista prestiġjuza The Economist tal-11 ta’ Lulju kienet ferm bilanċjata dwar l-enċiklika u għamlet analiżi tajba u pożittiva tagħha. Bil-kummenti li nkitbu f’din ir-rivista, jidher li d-dokument tal-Papa ttieħed bis-serjeta’.
· Tista’ ssemmi xi eżempji?

L-artikolist li semmejt jgħid li l-Papa ma jissimplifikax il-problemi planetarji billi jinsisti biss fuq il-virtujiet reliġjużi, fosthom l-għaqal u l-qies, imma billi jipproponi triq tan-nofs. Ngħidu aħna, huwa jaċċetta l-leġittimita’ tas-swieq u tal-profitti, sakemm dawn ma jsirx allat, jew ‘il fuq wisq mill-bnedmin li huma affettwati minn deċiżjonijiet ekonomiċi. Dan spjegah ukoll Monsinjur Bruno Forte fl-intervista li semmejt qabel.
· Hemm xi temi trattati fl-enċiklika li huwa utli li jinqraw mill-maltin?

Nittama li jkunu bosta ġewwa pajjiżna li jaqraw l-enċiklika. Nittama li tinqara minn persuni f’pożizzjoni ta’ responsabilta’ fil-Gvern, fil-partiti politiċi kollha, u fil-qasam tal-finanzi u l-ekonomija. Caritas in Veritate fiha ħafna insights li jitolbu riflessjoni u diskussjoni. Il-Kummissjoni Teoloġika li mmexxi jien, flimkien mal-Kummissjoni Ġustizzja u Paċi bi ħsiebhom jorganizzaw xi attivita’ b’dan l-għan. L-enċiklika tittratta wkoll temi jaħarqu bħall-emigrazzjoni, l-ambjent, ir-rata tat-twelid – li kollha jimmeritaw diskussjoni serja fid-dawl ta’ dak li kiteb il-Papa.

· Hemm xi prinċipji fundamentali fl-enċiklika, li wieħed għandu jisħaq fuqhom?

Diġa’ semmejt xi wħud, bħad-dinjita’ tal-bniedem. Prinċipji oħra jinkludu: il-gratwita’ bħala espressjoni ta’ fraternita’ (n.34); relazzjonijiet ta’ ħbiberija, solidarjeta’ u reċiproċita’ vera f’kull attivita’ ekonomika (n.36); il-ħarsien tal-ħolqien (n.50); il-bniedem f’xibka pożittiva ta’ relazzjonijiet awtentiċi bħala dimensjoni importanti tal-umanita’ tiegħu (n.55).
· Alla jissemma f’din l-enċiklika, għax s’issa int ma semmejtu xejn?

Naturalment, f’diversi partijiet tal-enċiklika nsibu referenza wkoll għal dak li naqraw fil-Kelma t’Alla. L-ewwel paragrafu tal-enċiklika jiffoka fuq Ġesu’ Kristu. Hemm, il-Papa jgħid li “l-imħabba fil-verita’ li għaliha Ġesu’ Kristu ta xhieda matul ħajtu, u speċjalment permezz tal-mewt u l-qawmien tiegħu, hija l-qawwa prinċipali wara l-iżvilupp awtentiku ta’ kull persuna u tal-umanita’” (n.1). Lejn it-tmiem tal-enċiklika, il-Papa Benedittu jfakkarna li d-dibattitu soċjali huwa fil-fatt dibattitu dwar il-bniedem (n.75). Imbagħad, huwa jispjega kif il-bniedem, maħluq xbieha t’Alla, huwa don għall-oħrajn, u huwa msejjaħ li jkun u li jaġixxi f’relazzjoni magħhom. Din tal-aħħar jgħiduha anke awturi oħra. Imma, imbagħad, il-Papa Benedittu joffri proposta oħra: “l-iżvilupp hu marbut ukoll bl-għarfien tagħna tar-ruħ” (n.76). L-iżvilupp spiritwali tal-persuna hija dimensjoni bażika tal-iżvilupp uman sħiħ. Il-ftuħ lejn Alla ddawwalna fil-promozzjoni u l-bini ta’ soċjeta’ umanament b’saħħitha.

